
Radio klub “Zenica” Zenica


U Zenici, 15.03.2010.godine

 Na osnovu odredbi Zakona o udruženjima i fondacijama („Sl. novine Federacije BiH“, broj 45/02 od 20.09.2002. god.), Skupština  Radio kluba „ZENICA“, održana dana 15.03.2010. u Zenici, usvojila je:


STATUT  RADIO  KLUBA  "ZENICA"

I.  OSNOVNE  ODREDBE
Član 1.

Ovim Statutom uređuju se: naziv, sjedište i područje na kojem Radio klub "Zenica" djeluje, zastupanje, ciljevi te djelatnosti i način djelovanja kojima se ciljevi ostvaruju, ostvarivanje javnosti rada udruženja, članstvo i članarina, te prava i obaveze i odgovornost članova, unutrašnje uređenje, upravljanje udruženjem, imovina i način njezinog sticanja i raspolaganja, prestanak udruženja te postupak s imovinom u slučaju prestanka udruženja i druga pitanja važna za rad Radio kluba "Zenica".

Član 2.


            Radio klub "Zenica" (u daljnjem tekstu: Klub) je nestranačka, nevladina i društveno pravna organizacija slobodno udruženih građana koji u njoj ostvaruju svoje lične i zajedničke interese te javne potrebe u radio amaterizmu. 

Član 3.


            Klub je društveno pravna organizacija i upisuje se u registar udruženja pri nadležnom tijelu državne uprave u Ze-Do Kantonu. 

Član 4.


            Puni naziv Kluba glasi: RADIO  KLUB "ZENICA",

Skraćeni naziv Kluba: R.K. ZENICA,

Sjedište Kluba je u Zenici, ul. Fakultetska br. 7,

Područje djelovanja je teritorija Ze-Do Kantona.

Član 5. 


            Klub ima svoj znak. Znak Kluba čini amblem radio amatera (otvoreni titrajni krug). Znak služi istodobno kao logotip.

Član 6.


            Klub ima pečat. Pečat je okruglog oblika, vanjskog promjera 30 mm. Po unutrašnjem obodu kružnice ispisan je tekst: ”RADIO KLUB ”ZENICA” ZENICA , a u sredini logotip radio amatera sa oscilatornim kolom. 

Član 7.


            Klub zastupa i pretstavlja predsjednik Kluba, a u njegovoj otsutnosti sekretar Kluba ili drugo lice koje ovlasti Upravni odbor.
Član 8.

 
            Klub se dobrovoljno učlanjuje u udruženja čiji su ciljevi i djelatnosti podudarni s ciljevima i djelatnostima Kluba i ako to pridonosi postizanju ciljeva njezina djelovanja određenih ovim Statutom.

Odluku o članstvu u drugim udruženjima, kao i odluku o istupanju iz članstva odnosno razdruživanju, donosi Skupština Kluba. 

II.  CILJEVI, ZADACI  I  DJELATNOSTI 
Član 9. 

Temeljni ciljevi Kluba jesu:

· zaštita i promocija prava čovjeka na slobodno interesno udruživanje u radio amaterizmu i sportsko tehničkoj kulturi,

· razvoj i promocija sportsko tehničke kulture, a posebno radio amaterizma,

· razvoj i promocija vlastitih djelatnosti, osposobljavanja i unapređivanja rada članova, te zaštita interesa i uvjerenja svojih članova u savezima i zajednicama udruženja i kod ovlaštenih državnih tijela,

· obuhvat što većeg broja građana, a posebno djece i omladine djelovanjem u radio amaterizmu, 

· unapređivanje stručnog rada i promocija istraživanja i novina u području radio amaterizma, kao sportsko tehničke djelatnosti,

· njegovanje zajedničkog duha i vrijednosti duha radio amaterizma, humanosti, međusobnog poštivanja, te saradnje i prijateljstva među ljudima neovisno o njihovoj političkoj, nacionalnoj i vjerskoj pripadnosti, 

· sudjelovanje u humanitarnim, ekološkim i drugim akcijama,

· pružanje pomoći iz svoje oblasti djelovanja u prirodnim, tehnološkim i ostalim nesrećama. 

Član 10. 

Ciljeve iz član 9. ovog Statuta Klub ostvaruje aktivnostima, poslovima i djelatnostima kojima se podiže nivo i unapređuje tehnička kultura kao dio opće kulture izvršavanjem sljedećih zadataka:

· stvaranjem i unapređenjem svih uvjeta slobodnog udruživanja građana i njihovog bavljenja radio operaterstvom, konstruktorstvom, sportsko tehničkom radio amaterskom goniometrijom, digitalnim komunikacijama i drugim radio amaterskim djelatnostima,

· osposobljavanjem članova za sticanje i proširivanje znanja i vještina, izražavanjem i potvrđivanjem njihovih stvaralačkih sklonosti i sposobnosti u svrhu primjene i korištenja naučnih i tehničkih dostignuća, 

· poticanjem, usklađivanjem, promocijom i unapređivanjem aktivnosti svojih članova, kako bi efektivno zadovoljavali svoje osobne, zajedničke i javne potrebe u području radio amaterizma,

· popularizacijom naučnih, tehničkih i tehnoloških dostignuća putem predavanja, izložbama i na druge načine koji pridonose razumjevanju, širenju i primjeni tih dostignuća kod što većeg dijela članova, a naročito mladih, i njihovom poticanju za bavljenje radio amaterizmom, 

· organiziranjem takmičenja, susreta, izložbi i sličnih priredbi, te sudjelovanjem na manifestacijama u organizaciji drugih udruženja, saveza i zajednica,

· izdavanjem publikacija, biltena i časopisa s područja svog djelovanja,

· nabavkom opreme i održavanjem opreme i objekata čiji je Klub vlasnik ili korisnik,

· saradnjom sa privrednim i drugim organizacijama, školama i državnim tjelima,

· poticanjem i pomaganjem osnivanja novih i saradnjom s drugim udruženjima tehničke i sportske kulture,

· staranjem o zaštiti i unapređivanju životnog i radnog okoliša,

· ustrojem aktivnosti i osposobljavanjem članova za odbranu domovine BiH i zaštitu ljudi i imovine, 

· obavljanjem drugih zadataka utvrđenih Statutom, Zakonom o Udruženjima građana FBiH i drugim propisima.

Član 11. 


           Klub može, radi ostvarivanja ovim Statutom utvrđenih ciljeva i zadataka, te radi pribavljanja sredstava za pripremu i provedbu programa rada i potpunijeg korištenja raspoloživih tehničkih sredstava i mogućnosti kojima ostvaruje svoje ciljeve, neposredno ili zajednički s drugim udruženjima, savezima ili zajednicama obavljati privredne, društvene i druge aktivnosti u skladu s Zakonom o Udruženju građana FBiH i drugim propisima.

Klub može samostalno ili zajednički s drugim udruženjima, savezima ili zajednicama, radi sticanja sredstava za ostvarivanje svojih ciljeva i zadataka utvrđenih Statutom, sukladno zakonu osnovati preduzeće za obavljanje privredne djelatnosti.

Odluku o tome donosi Skupština Kluba.

Klub je neprofitna pravna osoba i ako obavljanjem djelatnosti ostvari dobit, dobit se koristi isključivo za obavljanje i unapređivanje djelatnosti kojima se ostvaruju ciljevi i zadaci u interesu Kluba, a koji su utvrđeni ovim Statutom. 

III.  JAVNOST  RADA 

Član 12.

 
Rad Kluba je javan.

Djelovanje i rad Kluba i svih njegovih tijela su javni i utemeljeni na demokratskim načelima.

Javnost rada Kluba se osigurava javnim karakterom sjednica svojih tijela, obavještavanjem javnosti putem sredstava javnog informisanja, časopisa i biltena, omogućavanjem uvida u spise, izvještavanjem o svom djelovanju i radu svojih tijela onih saveza i zajednica tehničke kulture ako je udružen.  

Član 13. 


          Klub svoje članove o svom djelovanju i o radu svojih tijela pravovremeno obavještava pisanim izvještajima o značajnim događajima, na zasjedanju Skupštine, neposrednim informisanjem, omogućavanjem uvida u izvještaje i zapisnike sjednica tijela udruženja, odgovorima na njihove upite, putem biltena, časopisa, sredstava javnog informisanja ili na drugi pogodan način. 

Član 14. 


          Javnost se sa sjednica tjela Kluba ili zabrana uvida u spise može isključiti samo u slučajevima: zaštite podataka koji su zakonom određeni službenom, poslovnom, naučnom ili tehničko-tehnološkom tajnom, disciplinskog postupka protiv člana udruge zbog najteže povrede interesa i ugleda Kluba i njegovih članova, zbog teške povrede javnog morala, zbog djelovanja protivnog Ustavu Bosne i Hercegovine, te kada to zatraži nadležni državni organ, nadležno državno pravobranilaštvo ili sud.
           Odluka o isključivanju javnosti, osim u slučaju razmatranja pitanja važnih za odbranu i sigurnost Bosne i Hercegovine i kada to izričito zatraži nadležni državni organ, ne odnosi se na predstavnike zajednice i saveza udruženja u koje je Klub udružen. 


IV.  ČLANSTVO,  PRAVA,  OBAVEZE  I  ODGOVORNOST 

Član 15. 

Članom Kluba može postati svaka punoljetna fizička osoba, kao i maloljetne osobe, ali uz saglasnost roditelja i bez prava odlučivanja u tjelima Kluba (nominalni članovi).

Član Kluba može biti i pravna osoba, a predstavnike pravne osobe imenuje osoba ovlaštena za zastupanje pravne osobe.

Fizička ili pravna osoba koja želi postati članom Kluba podnosi zahtjev Upravnom odboru koji donosi odluku o prijemu u članstvo.

Član 16. 


 
Član, koji je po odluci Upravnog odbora primljen u Klub, potpisuje pristupnicu i dobija člansku iskaznicu uz plaćanje članarine.

Za maloljetne članove pristupnicu kao i saglasnost za pojedine aktivnosti (putovanje, učešće na takmičenjima itd.), potpisuje i odobrava jedan od roditelja ili skrbnik.

Svim članovima se izdaje članska iskaznica, a njezin izgled, sadržaj i način izdavanja određuje se posebnom odlukom Upravnog odbora Kluba. 

Član 17.


 
U Klubu se vodi  Registar članova, a vodi ga sekretar Kluba. Članovi Kluba plaćaju članarinu, a iznos članarine određuje Upravni odbor Kluba.

Član 18.

      Prava i obaveze članova su:

· birati i biti biran u tijela Kluba,

· bavljenje radio amaterizmom koristeći imovinu i stručnu pomoć Kluba,

· sudjelovanje u ostvarivanju programa rada i djelatnosti, te ciljeva Kluba,

· aktivnost u razvoju Kluba,

· dobivanje pravodobnih i istinitih informacija o radu Kluba,

· iznošenje mišljenja i prijedloga, te pokretanje rasprave o pitanjima u vezi djelatnosti i rada Kluba,

· posvećivanje naročite pažnje vlastitom stvaralaštvu,

· sticanje priznanja i nagrada za svoj rad,

· pridržavanje Statuta i drugih akata Kluba, te kodeksa i pravila (pisanih i uobičajenih) rada i ponašanja u Klubu,

· izvršavanje odluka upravnih tjela Kluba i preuzetih obaveza,

· čuvanje i podizanje ugleda, te zaštita interesa Kluba,

· plaćanje članarine,

· čuvanje imovine Kluba.

Član 19. 

            Članstvo u Klubu prestaje:

· prestankom postojanja Kluba,

· dobrovoljnim istupom,

· brisanjem,

· isključenjem.

Do prestanka članstva dobrovoljnim istupom dolazi na vlastiti zahtjev pismenom izjavom člana. Brisanjem članstvo prestaje uslijed neplaćanja članarine više od 12 (dvanaest) mjeseci, uslijed smrti i u slučajevima predviđenim zakonskim propisima. 

Član Kluba može biti isključen iz članstva ako prekrši odredbe Statuta ili ugrozi interes Kluba ili prouzroči ozbiljnu štetu Klubu i njegovom članstvu. Odluku o isključenju donosi Upravni odbor Kluba. Isključeni član ima pravo žalbe Upravnom odboru Kluba i Skupštini, s tim da će odluka Skupštine biti konačna.

V.  ORGANI  UPRAVLJANJA 

Član 20.

            Radi planskog i organiziranog ostvarivanja ciljeva utvrđenih ovim Statutom, a posebno radi obavljanja obrazovne i drugih djelatnosti kojima se njeguju stvaralačke sposobnosti mladih i potpunije zadovoljavaju lični interesi građana i javne potrebe u području tehničke kulture, Klub pod uvjetima propisanim zakonom i drugim propisima može osnovati slijedeće sekcije: primopredajnu, konstruktorsku, radiogoniometrijsku, informatičku i druge.

Ciljevi i zadaci, djelokrug rada, organizacija, sredstva i druga pitanja od značaja za rad sekcija iz prethodnog djela utvrđuje se aktom o njihovom osnivanju, o čemu odluku donosi Upravni odbor Kluba.


 VI.  UPRAVLJANJE  KLUBOM  I  TIJELA  KLUBA 

1.  Zajedničke odredbe 
Član 21. 


            Klubom upravljaju članovi i to: neposrednim ličnim izjašnjavanjem u Skupštini, posredno preko svojih izabranih članova u drugim tjelima Kluba, iniciranjem razmatranja određenih pitanja u tijelima Kluba i na druge načine utvrđene ovim Statutom. 

Član 22.

 
Tjela Kluba su: 
· Skupština, 

· Upravni odbor,

· Nadzorni odbor, 

· Predsjednik. 

· Sekretar.
2.  Skupština 
Član 23. 


Skupština je najviše tijelo upravljanja Klubom. Skupštinu čine svi punoljetni  članovi Kluba.
Član 24.

Skupština može biti redovna, izvještajna, izborna i vanredna.

Skupština redovno zasjeda najmanje jednom u  3 (tri) godine.

Sjednicu Skupštine saziva predsjednik Kluba kada to prosudi potrebnim ili na temelju zaključka Upravnog odbora.

Poziv za Skupštinu sadrži prijedlog dnevnog reda sjednice, te dan i mjesto održavanja sjednice. Poziv i materijali za sjednicu dostavljaju se članovima Skupštine najmanje osam dana prije održavanja sjednice.

Predsjednik je dužan sazvati (vanrednu) sjednicu Skupštine kada to u pisanom obliku zatraži najmanje 1/2 članova Kluba ili Upravni odbor Kluba. U zahtjevu za sazivanje Skupštine predlagatelji su obavezni predložiti dnevni red sjednice.

Član 25. 


             Skupštinom predsjedava predsjednik Kluba, a u njegovoj odsutnosti Skupština na početku sjednice javnim glasanjem određuje osobu koja će predsjedavati sjednicom. 

Izbornu skupštinu vodi tročlano radno predsjedništvo koje na prijedlog predsjednika imenuju prisutni članovi.

Kandidate za članove tijela upravljanja ističe radno predsjedništvo ili pet članova Kluba. O radu sjednice vodi se zapisnik koji se trajno čuva u arhivi Kluba. 

Član 26. 


             Zasjedanje Skupštine je javno i u radu mogu sudjelovati kao gosti, predstavnici saveza, organizacija, jedinica lokalne samouprave, preduzeća, ustanova, državnih tijela,  i drugih organizacija. 

Predstavnike saveza, zajednica, organizacija i tijela iz alineje 1. ovog člana na sjednicu poziva predsjednik Kluba.

Član 27. 


           Skupština pravomoćno odlučuje ako sjednici prisustvuje natpolovična većina članova Skupštine.

Ako Skupština nema kvorum iz prethodnog stava, Skupština može, nakon jednog sata čekanja pozvanih članova, početi s radom i donositi pravovaljane odluke ukoliko je prisutno najmanje trećina članova Skupštine. 

Skupština donosi odluke većinom glasova prisutnih članova Skupštine i to javnim glasanjem, osim u slučaju izbora članova Upravnog odbora i drugim pitanjima o kojim donesu odluku da se vrše tajnim glasanjem. 

Član 28. 


Skupština Kluba:
· donosi, mijenja i dopunjuje Statut, te druge akte utvrđene statutom,

· utvrđuje ciljeve i politiku razvitka Kluba,

· donosi i mijenja Program rada,

· donosi financijski plan i utvrđuje završni račun,

· donosi poslovnik o svom radu,

· razmatra i usvaja izvještaje o radu Kluba, predsjednika i tjela Kluba,

· bira i razrješava dužnosti predsjednika Kluba,

· bira i razrješava dužnosti članove Upravnog odbora,

· osniva i imenuje odbore i slična radna tjela prema potrebi, te im utvrđuje zadatke,

· odlučuje o članstvu Kluba u savezima i zajednicama, te u drugim udruženjima,

· odlučuje o žalbama članova protiv odluka Upravnog odbora,

· odlučuje o prestanku postojanja Kluba,

· obavlja i druge poslove iz svog djelokruga određene zakonom i Statutom, koji ovim Statutom ili njenom odlukom nisu stavljeni u nadležnost Upravnog odbora, 

· u nemogućnosti pravovremenog sazivanja Skupštine, daje ovlasti Upravnom odboru da donosi odluke o vršiocima dužnosti, postavljanju organa upravljanja i donošenju hitnih odluka koje važe do sljedeće Skupštine.

3.  Upravni odbor 

Član 29.


Upravni odbor Kluba je izvršno tjelo, koje upravlja radom Kluba između dviju sjednica Skupštine, te u okvirima svojih nadležnosti utvrđenih ovim Statutom odlučuje o radu i poslovanju Kluba. 

Član 30.


            Upravni odbor čini pet članova: predsjednik, sekretar i tri člana. 
Članove Upravnog odbora bira Skupština na vrijeme od 3 (tri) godine s mogućnošću ponovnog izbora. 
Predsjednik Upravnog odbora postaje član Upravnog odbora koji je od Skupštine dobio najviše galasova i izabran je na vrijeme od 3 (tri) godine s mogućnošću jednog ponovnog izbora. 

Član 31.

Upravni odbor sastaje se po potrebi, a najmanje dva puta mjesečno. Predsjednik Kluba saziva

sjednice i rukovodi radom Upravnog odbora.

U slučaju odsutnosti ili spriječenosti predsjednika, radom Upravnog odbora rukovodi sekretar ili član kojeg predsjednik ovlasti.

Upravni odbor punovažno odlučuje kad je prisutno više od polovice njegovih članova, a odluke donosi većinom glasova prisutnih članova.

Upravni odbor donosi odluke javnim glasanjem, osim u slučaju kada odluči da o pojedinom pitanju glasa tajno tj. na zatvorenoj sjednici.

O sjednicama Upravnog odbora vodi se zapisnik. Zapisnik vodi sekretar, a zaključci se po potrebi mogu staviti na oglasnu ploču ili poslati svim članovima elektronskom poštom.
Član 32.


Upravni  odbor:

· ustrojava i vodi rad, djelovanje i poslovanje Kluba između sjednica Skupštine,

· izvršava Programe rada i provedbe odluka Skupštine,

· ustrojava kurseve, takmičenja, izložbe i druge aktivnosti, te odlučuje o sudjelovanju članova na takmičenjima i manifestacijama,

· utvrđuje prijedlog Statuta i drugih akata, te Programa rada što ih donosi Skupština,

· upravlja imovinom Kluba i utvrđuje financijski plan i odlučuje o korištenju sredstava,

· obavlja poslove vezane za pravilan rad oko finansijsko-materijalnog poslovanja kluba,

· priprema materijale i podnosi izvještaje o radu Skupštini,

· imenuje i razrješava dužnosti sekretara Kluba, 

· bira i opoziva predstavnike Kluba u tijelima saveza i zajednica udruženja tehničke kulture i drugih udruženja,

· razmatra rad predstavnika u zajednicama i savezima tehničke kulture i drugim udruženjima,

· odlučuje o visini upisnine i članarine, te o visini nagrada i naknada,

· odlučuje o sudjelovanju na takmičenjima, izložbama i priredbama,

· donosi akte koji nisu u nadležnosti Skupštine,

· odlučuje o prijemu i isključenju iz članstva,

· odlučuje o promjeni adrese sjedišta Kluba,

· imenuje radna tijela prema potrebi i određuje im zadatke,

· donosi odluku o blagajniku, šefovima sekcija i domaćinu Kluba,

· rješava pitanja koja nisu predviđena ovim Statutom i o tome izvještava Skupštinu na njenoj prvoj sjednici,

· u nemogućnosti pravovremenog sazivanja Skupštine, Upravni odbor donosi odluke o vršiocu dužnosti, postavljanju organa upravljanja i donošenju hitnih odluka koje važe do sljedeće Skupštine,

· obavlja i druge poslove utvrđene Statutom, drugim aktima Kluba ili koje mu povjeri Skupština. Upravni odbor podnosi Skupštini godišnji izvještaj o svom radu. 

4.  Nadzorni odbor
Član 33.
Nadzorni odbor ima tri člana koje bira Skupština Kluba na period od 3 (tri) godine. Predsjednik Nadzornog odbora rukovodi radom i koordinira rad odbora. Predsjednika Nadzornog odbora biraju članovi Odbora iz svojih redova.

Nadzorni odbor ima nadležnost:

· da prati provođenje Statuta i drugih akata Kluba,

· da prati zakonitost donošenja odluka i njihovu usklađenost sa opšte usvojenim normama društva,

· da prati i kontroliše materijalno-finansijsko poslovanje,

· za svoj rad odgovoran je Skupštini koju obavještava, kao što obavještava i Upravni odbor o svojim zapažanjima u radu.

5.  Predsjednik
Član 34.


             Predsjednika Upravnog odbora Kluba bira Skupština na vrijeme od 3 (tri) godine. Ukoliko se ukaže potreba Upravni odbor može birati vršioca dužnosti predsjednika od članova Upravnog odbora kojem mandat traje do isteka tekućeg mandata tj. sljedeće redovne Skupštine. Predsjednik Kluba ujedno je predsjednik Skupštine i predsjednik Upravnog odbora.
 Predsjednik: 

· u suradnji sa Upravnim odborom osigurava pravilan i zakoniti rad Kluba,

· predstavlja i zastupa Klub,

· saziva i predsjedava sjednicama Skupštine i Upravnog odbora,

· provodi i potpisuje sve akte unutar Kluba,

· pokreće raspravu o određenim pitanjima iz djelokruga Skupštine i Upravnog odbora,

· na kraju mandata podnosi izvještaj o svom radu Upravnom odboru i Skupštini, a po potrebi i ranije,

· nadzire materijalno-financijsko poslovanje Kluba,

· obavlja i druge poslove koje mu povjeri Upravni odbor i Skupština.
6.  Sekretar
 Član 35.


            Klub ima sekretara kojeg imenuje Upravni odbor iz reda svojih izabranih članova  na vrijeme od 3 (tri) godine. 

      Za svoj rad odgovara Upravnom odboru i Skupštini, a ima djelokrug poslova i zadataka: 

· predstavlja i zastupa Klub u odsutnosti predsjednika,

· vodi računa o uvjetima rada i djelovanja, te poduzima mjere za ostvarivanje plana i programa,

· vodi Registar članova Kluba i brine o članskim zahtjevima i obavezama,

· obavlja stručno administrativne poslove i vodi brigu o normativnim aktima Kluba,

· brine o pravovremenom provođenju odluka i zaključaka Skupštine i Upravnog odbora,

· brine se o obavještavanju članstva i javnosti o radu Kluba,

· obavlja i druge poslove koji su mu stavljeni u nadležnost odlukom Skupštine, Upravnog odbora ili Predsjednika.

Član 36.

            Predsjednika i članove Upravnog odbora, Skupština može razriješiti i prije isteka vremena na koje su izabrani ako prekorače svoja ovlaštenja ili ne izvršavaju savjesno povjerene obaveze. Ako razriješava cijeli Upravni odbor, Skupština bira novi s punim mandatom, a ako razriješuje pojedine članove tada Skupština bira nove članove Upravnog odbora na vrijeme do isteka mandata u čiji su sastav birani. 
Predsjednik i svaki član Upravnog odbora odgovaraju za svoj rad Skupštini. 
Predsjednik i svaki član Upravnog odbora mogu zatražiti od Skupštine svoje razriješenje i prije isteka mandata na koje su izabrani s time da su dužni obavljati svoju dužnost do donošenja odluke o razriješenju. Ukoliko se ukaže potreba Upravni odbor može birati vršioca dužnosti Predsjednika od članova Upravnog odbora kojem mandat traje do isteka tekućeg mandata tj. sljedeće redovne Skupštine. Skupština je dužna donijeti odluku o razriješenju na prvoj sljedećoj sjednici.  

7.  Radna tijela 
Član 37. 


            Radi obavljanja određenih stručnih poslova i zadataka Skupština ili Upravni odbor može osnovati stalna ili povremena radna tijela ili za pojedine poslove i zadatke imenovati pojedinu stručnu osobu. Odlukom o osnivanju radnih tijela utvrđuje se njihov sastav, zadaci, ovlaštenja, način rada, trajanje mandata i odgovornost za obavljanje poslova. 


VII.  IMOVINA  KLUBA  I  NAČINI  STICANJA IMOVINE

Član 38. 

Imovinu Kluba čine:

· novčana sredstva:

· uplatom članarine,

· dobrovoljnim prilozima, darovima i donacijama,

· obavljanjem svojih dopuštenih djelatnosti u skladu sa zakonom,

· donacijama iz proračuna Općina, Kantona i Države, fondova i transfera, te drugih izvora u skladu sa zakonom.

· pokretne stvari,

· nepokretne stvari, 

· imovinska prava, 

· vrijednosni papiri.

Član 39. 


Za svoje obaveze Klub ima odgovornost  u skladu sa zakonom. 

Član 40. 


Klub može stjecati nekretnine i pokretne stvari. Odluku o stjecanju nekretnina i pokretnina donosi Upravni odbor.

Klub može davati u zakup nekretnine i pokretne stvari. Odluku o davanju u zakup nekretnina i pokretnina donosi Upravni odbor.

Klub može prodavati nekretnine u svom vlasništvu ili ih prenijeti na drugu pravnu osobu. Odluku o prodaji ili prenosu nekretnina na drugu pravnu osobu donosi Skupština kluba.



VIII. OBAVLJANJE STRUČNIH I ADMINISTRATIVNIH POSLOVA 

Član 41.


            Klub upravlja imovinom u skladu s propisima o materijalnom i finansijskom poslovanju neprofitnih organizacija. Svi prihodi i rashodi prikazani su u finansijskom izveštaju kvartalno i na kraju godine. Po završetku godine za koju je donesen finansijski izvještaj sastavlja se završni račun. 
Naredbodavac za izvršenje finansijskog izvještaja je predsjednik Kluba. Finansijski izvještaj je javan i dostupan na oglasnoj ploči.Upravni odbor će svojom posebnom odlukom odrediti, koje su osobe ovlaštene pored predsjednika za potpisivanje materijalno-financijske dokumentacije Kluba.

Član 42.

            Dobit koju Klub ostvari obavljanjem svoje djelatnosti ili od svoje  imovine, Klub će koristiti namjenski za unapređivanje djelatnosti i ostvarivanje ciljeva utvrđenih Statutom.


IX.  NAGRADE I PRIZNANJA 

Član 43. 


             Klub dodjeljuje nagrade i priznanja svojim članovima, te organizacijama i pojedincima za zasluge i dostignuća u radu i razvitku Kluba. Vrste priznanja, kriterije za dodjelu i način dodjele priznanja utvrđuje Upravni odbor svojom odlukom.  

Za zasluge na širenju i unapređenju radio amaterizma i druge zasluge na polju djelatnosti u Radio klubu, Radio klub dodjeljuje zvanja i priznanja.    

            Zvanja u Radio klubu “Zenica” su:

· član    

· počasni član

· zaslužni član            
Priznanja u Radio klubu “Zenica” su:
· Diploma

· Pohvala

· Zahvalnica          
X.  PRESTANAK RADA UDRUŽENJA 
Član 44.

Klub prestaje postojati u slučajevima propisanim zakonom  i odlukom Skupštine, ako to odluči Skupština natpolovičnom većinom ukupnog broja članova Skupštine.

U slučaju prestanka postojanja Kluba njegova imovina pripada Općini Zenica.

XI.  NAČIN  I  POSTUPAK  DONOŠENJA  STATUTA  I  DRUGIH  AKATA 

Član 45.

            Inicijativu za izmjene i dopune Statuta može pokrenuti Skupština, Upravni odbor, Predsjednik ili jedna polovina članova Kluba. 

Nacrt priprema Upravni odbor i dostavlja članovima Skupštine radi pribavljanja mišljenja i primjedbi, s time da u roku od 15 dana po prijemu Nacrta obavijeste Upravni odbor o primjedbama i mišljenjima. Na temelju dospjelih primjedbi i mišljenja, Upravni odbor utvrđuje prijedlog Statuta. 

Član 46. 


            Statut je temeljeni opći akt i svi drugi akti moraju biti u skladu s Statutom. Statut donosi Skupština većinom glasova prisutnih članova. Izmjene i dopune Statuta i ostalih akata donose se na način i po postupku za njihovo donošenje. 

Član 47.


            Pravo tumačenja ovoga Statuta ima Skupština Kluba, a tekstove tumačenja priprema Upravni odbor. Pravo tumačenja drugih akata Kluba ima Upravni odbor Kluba. 

Član 48. 

             Statut i drugi akti obavezno se objavljuju na oglasnoj ploči Kluba.  

XII.  PRIJELAZNE  I  ZAVRŠNE  ODREDBE 
Član 49. 


            Ovaj Statut stupa na snagu i primjenjuje se danom usvajanja. 
Stupanjem na snagu ovog Statuta prestaje važiti Statut Radio kluba ”Zenica” koji je do danas bio na snazi.

U Zenici; 15. marta 2010. godine 

       


     Predsednik Skupštine:










            Mario  Bonić

